
આત્માપરાધવૃક્ષસ્ય  ફલાન્યેતાનિ  દેહિનામ્  ।
દારિદ્ર્યદુઃખરોગાણિ  બંધનવ્યસનાનિ  ચ  ॥  01 ॥

પુનર્વિત્તં  પુનર્મિત્રં  પુનર્ભાર્યા  પુનર્મહી
।
એતત્સર્વં  પુનર્લભ્યં  ન  શરીરં  પુનઃ  પુનઃ  ॥  02 ॥

બહૂનાં  ચૈવ  સત્ત્વાનાં  સમવાયો  રિપુંજયઃ  ।
વર્ષાધારાધરો  મેઘસ્તૃણૈરપિ  નિવાર્યતે  ॥  03 ॥

જલે  તૈલં  ખલે  ગુહ્યં  પાત્રે  દાનં  મનાગપિ  ।
પ્રાજ્ઞે  શાસ્ત્રં  સ્વયં  યાતિ  વિસ્તારં
વસ્તુશક્તિતઃ  ॥  04 ॥

ધર્માખ્યાને  શ્મશાને  ચ  રોગિણાં  યા  મતિર્ભવેત્  ।
સા  સર્વદૈવ  તિષ્ઠેચ્ચેત્કો  ન  મુચ્યેત  બંધનાત્  ॥  05
॥

ઉત્પન્નપશ્ચાત્તાપસ્ય  બુદ્ધિર્ભવતિ  યાદૃશી  ।
તાદૃશી  યદિ  પૂર્વં  સ્યાત્કસ્ય  ન  સ્યાન્મહોદયઃ  ॥  06
॥

દાને  તપસિ  શૌર્યે  વા  વિજ્ઞાને  વિનયે  નયે  ।
વિસ્મયો  નહિ  કર્તવ્યો  બહુરત્ના  વસુંધરા  ॥  07 ॥

દૂરસ્થોઽપિ  ન  દૂરસ્થો  યો  યસ્ય  મનસિ  સ્થિતઃ  ।
યો  યસ્ય  હૃદયે  નાસ્તિ  સમીપસ્થોઽપિ  દૂરતઃ  ॥  08 ॥

યસ્માચ્ચ  પ્રિયમિચ્છેત્તુ  તસ્ય  બ્રૂયાત્સદા
પ્રિયમ્  ।
વ્યાધો  મૃગવધં  કર્તું  ગીતં  ગાયતિ  સુસ્વરમ્  ॥  09 ॥

અત્યાસન્ના  વિનાશાય  દૂરસ્થા  ન  ફલપ્રદા  ।
સેવ્યતાં  મધ્યભાવેન  રાજા  વહ્નિર્ગુરુઃ  સ્ત્રિયઃ
॥  10 ॥

અગ્નિરાપઃ  સ્ત્રિયો  મૂર્ખાઃ  સર્પા  રાજકુલાનિ  ચ  ।
નિત્યં  યત્નેન  સેવ્યાનિ  સદ્યઃ  પ્રાણહરાણિ  ષટ્  ॥  11



॥

સ  જીવતિ  ગુણા  યસ્ય  યસ્ય  ધર્મઃ  સ  જીવતિ  ।
ગુણધર્મવિહીનસ્ય  જીવિતં  નિષ્પ્રયોજનમ્  ॥  12 ॥

યદીચ્છસિ  વશીકર્તું  જગદેકેન  કર્મણા  ।
પુરા  પંચદશાસ્યેભ્યો  ગાં  ચરંતી  નિવારય  ॥  13 ॥

પ્રસ્તાવસદૃશં  વાક્યં  પ્રભાવસદૃશં  પ્રિયમ્  ।
આત્મશક્તિસમં  કોપં  યો  જાનાતિ  સ  પંડિતઃ  ॥  14 ॥

એક  એવ  પદાર્થસ્તુ  ત્રિધા  ભવતિ  વીક્ષિતઃ  ।
કુણપં  કામિની  માંસં  યોગિભિઃ  કામિભિઃ  શ્વભિઃ  ॥  15 ॥

સુસિદ્ધમૌષધં  ધર્મં  ગૃહચ્છિદ્રં  ચ  મૈથુનમ્  ।
કુભુક્તં  કુશ્રુતં  ચૈવ  મતિમાન્ન  પ્રકાશયેત્  ॥  16 ॥

તાવન્મૌનેન  નીયંતે  કોકિલૈશ્ચૈવ  વાસરાઃ  ।
યાવત્સર્વજનાનંદદાયિની  વાક્પ્રવર્તતે  ॥  17 ॥

ધર્મં  ધનં  ચ  ધાન્યં  ચ  ગુરોર્વચનમૌષધમ્  ।
સુગૃહીતં  ચ  કર્તવ્યમન્યથા  તુ  ન  જીવતિ  ॥  18 ॥

ત્યજ  દુર્જનસંસર્ગં  ભજ  સાધુસમાગમમ્  ।
કુરુ  પુણ્યમહોરાત્રં  સ્મર  નિત્યમનિત્યતઃ  ॥  19 ॥

